
GOUVÈNÈ CUOMO ANONSE ENSPEKSYON PRÈSKE 1 200 OTOBIS ABÒ WOUT 
LA TE RETIRE PLIS PASE 200 CHOFÈ AK OTOBIS DANJERE SOU WOUT LA 

 

116 Chofè ak 95 Otobis Pa nan Sèvis Akòz Mezi Sevè Pandan De (2) Semèn 
 

Depi lè Gouvènè Cuomo te Lanse Kanpay Sekirite a nan Mwa Mas, Plis Pase 5 000 
Enspeksyon Te Lakòz Yo Retire 530 Chofè ak 460 Veyikil Sou Wout la 

 
Jodi a, Gouvènè Andrew M. Cuomo te anonse Depatman Transpò Eta a te fè 1 185 enspeksyon 
otobis abò wout la toupatou nan eta a nan yon inisyativ enspeksyon ki t ap fèt pandan de (2) 
semèn. Enspeksyon yo, ki te fèt ant mwa septanm ak oktòb, te lakòz yo retire sou wout la 116 
chofè otobis ak 95 otobis toupatou nan eta a. Nan zòn Vil New York sèlman, yo te retire 48 
chofè ak 26 otobis nan sèvis. 
 

Kanpay anfavè aplikasyon sa a se te dènye efò nan yon mezi sevè sou sekirite otobis Gouvènè 
Cuomo te lanse nan dènye mwa mas la. Dènye inisyativ enspeksyon sou de (2) semèn nan te fèt 
nan tèt ansanm avèk Administrasyon Federal Sekirite Veyikil-a-Motè ak ajans lapolis toupatou 
nan eta a ant 23 septanm ak 7 oktòb.  
 

Gouvènè Cuomo di konsa, “Depi mwa mas, nou te fè plis pase 5 000 enspeksyon pou asire chofè 
otobis yo ak veyikil yo konvnab pou opere nan Eta New York. Endistri otobis la se yon eleman 
enpòtan sistèm transpò nou an, epi anpil Nouyòkè ki depannde li bezwen konnen y ap rive kote 
yo prale a san pwoblèm.” 
 

Manm Komisyon Transpò Eta a di konsa, “Nou tout jwenn avantaj lè mezi sevè retire chofè ak 
otobis danjere yo sou wout la, pou pèmèt bon chofè ak pasaje yo vwayaje sou otowout nou yo 
avèk kè-poze." 
 

Sipè-entandan Lapolis Eta a, Joseph A. D'Amico, di konsa, “Moun yo ta dwe santi yo an sekirite 
lè yo nan yon otobis, epi n ap fè tout sa nou kapab pou asire otobis sa yo pa danje. Inisyativ 
otobis la se senpleman yon pati nan Plan konplè pou Sekirite nan Veyikil Komèsyal ki vize 
veyikil ak chofè danjere yo nan otowout New York." 
 

Kòm repons pou direktiv Gouvènè Cuomo pou sekirite nan otobis nan dènye sezon prentan an, 
enspektè Depatman Transpò Eta a, lapolis Eta New York, ak lòt ofisyèl lapolis te fè 5 166 
enspeksyon nan otobis yo abò wout la, pou retire 530 chofè ak 460 veyikil sou wout la. Answit, 
Lapolis Eta New York te bay plis pase 550 kontravansyon ba chofè ki te vyole règ sikilasyon an.  
 

Tchèk yo te fè abò wout la nan zòn Vil New York kontinye ap fè nou dekouvri pi gwo kantite 
chofè ak veyikil ki fè vyolasyon grav règ sikilasyon an. Sou 2,437 enspeksyon otobis ki te fèt 
abò wout la depi mwa mas, yo te retire 379 chofè ak 387 veyikil nan sèvis.  

Depi inisyativ enspeksyon New York la te kòmanse bonè ane sa a, Konsèy Nasyonal Sekirite 
Transpò a te anonse li pral fè yon revizyon sistèm sekirite ki gouvène endistri otobis touris ki gen 
rabè. Administrasyon Federal Sekirite nan Konpayi Transpò te anonse tou li te vanse avèk 
operasyon nasyonal enspeksyon otobis pou ede eta yo fè tchèk otoka yo ak chofè yo. 
 

Nan efò eta a ap fè pou amelyore sekirite nan otobis komèsyal yo, nan mwa jiyè a, 
Administrasyon Cuomo a te anonse Depatman Transpò a te sispann lisans operasyon uit (8) 
operatè otobis touris transpò touris ki te gen move pèfòmans. Konpayi yo pa t pase twa (3) oswa 
plis enspeksyon otobis abò wout la, oswa chofè konpayi sa yo pa t pase enspeksyon otobis semi-
anyèl yo ki te pwograme pou sis (6) mwa anvan, oswa yo te resevwa yon lòd federal pou sispann 
operasyon yo. De (2) nan konpayi sa yo te mete yon pwen final nan operasyon yo, youn te 
abandone lisans li pou opere nan Eta New York, epi senk te gen obligasyon pou pran mezi 
korektif imedyat konsènan chofè yo ak antretyen veyikil yo pou yo te ka jwenn lisans New York 
yo ankò. 
 

Anplis mezi sevè pou sekirite nan otobis, anketè k ap travay nan Depatman Motè-a-Veyikil Eta 
New York kontinye ap chèche chofè ki ka jwenn plizyè lisans chofè nan fwod avèk fo non. Nou 
itilize teknoloji pou rekonèt figi pou idantifye moun ki gen yon lisans Chofè Komèsyal valab nan 
yon non ak lòt dokiman lisans chofè nan yon lòt non. 
 

Depatman Transpò Eta a fè plis pase 160 000 enspeksyon woutin sou sekirite otobis chak ane, 
epi li travay avèk Lapolis Eta a pou fè plis pase 120 000 enspeksyon otobis ak kamyon abò wout 
la chak ane. Enspeksyon regilye sa yo ki fèt nan otobis yo abò wout la fèt pandan tout ane a, men 
yo fè plis nan dènye aksidan otobis yo pou asire otobis ak chofè yo konfòme yo avèk règleman 
yo. Enspeksyon pou sekirite abò wout la fini, epi enspeksyon anwo ki pwograme regilyèman, ki 
fèt sou chak veyikil omwen chak sis mwa – de (2) fwa kantite lalwa federal egzije. Enspeksyon 
ki pwograme regilyèman yo fèt nan otobis lekòl, nan otobis transpò, nan otobis komèsyal liy, ak 
minibis. 
 

Nan samdi 12 mas 2011, yon otobis ki te sòti nan Connecticut avèk 32 pasaje te fè aksidan nan 
limit Konte Westchester/Bronx, sa ki te lakòz 15 pasaje mouri. Lapolis Eta New York ak Konsèy 
Nasyonal Sekirite Transpò ap kontinye avèk ankèt la sou aksidan an. Sèlman nan kèk jou apre, 
lendi 14 mas 2011, yon lòt otobis ki te sòti nan Vil New York pou ale nan Philadelphia te fè 
aksidan nan New Jersey, sa ki te lakòz chofè a ak yon pasaje mouri. 
 

Lapolis Eta New York ak Depatman Transpò ankouraje vwayajè ki anvizaje pran sèvis transpò 
nan otobis pou ale sou sitwèb Administrasyon Federal Sekirite Konpayi Transpò pou revize 
dosye sekirite konpayi yo, nan http://www.ai.fmcsa.dot.gov/Passenger/home.asp. 
Administrasyon Federal Sekirite Konpayi Transpò ankouraje piblik la tou pou rapòte konpayi 
danjere ak ensidan nan liy dirèk sekirite li nan 1-888-DOT-SAFT, oswa anliy nan 
http://nccdb.fmcsa.dot.gov.  

